
仙游歌

君不見。蓬萊縹渺三山幽。天風萬里神仙游。光分日月五城界。春滿烟霞十二樓。洞門桃花歲復歲。巖前桂樹秋復秋。羣仙游兮上玉京。翩翩自適春風情。鞭龍或耕瑤草去。騎鹿愛遶青松行。感藻日之遄征。歎浮生之易邁。信人問之可哀。留幔亭而高會。有時采藥來天台。迷花宿霧臨瑤臺。五三六點靈雨滴。百千萬樹梨花開。主人置酒初醱醅。我今暢飲休相催。風光如此不盡醉。虛負清華赤玉杯。


吕祖全書卷之四

文集中〈今體詩間有借韻者今為註出〉


五言律十六首〈以下五言律此首第四句借韻〉

悟了長生理，秋蓮處處開。金童登錦帳，玉女下香階。虎嘯天魂住，龍吟地魄來。有人明此道，立便返嬰孩。


又

姹女往南方，身邊産太陽。蟾宫烹玉液，坎户煉瓊漿。過去神仙餌，今來到我嘗。一盃延萬紀，物外任翺翔。


又〈末句借韻〉

